
SİYASƏT

“Təyyarə olayı”nın 1 ili – hər şey yaxşı olacaqmı?
Prezident Putinin gecikmiş açıqlaması nikbinlik yaratdı, amma... 

Bu gün Bakı-Qroznı reysini həyata keçirən AZAL-a məxsus “Embraer 
190” sərnişin təyyarəsinin Qroznı səmasında vurulmasından 1 il ötür. Məlum 
olduğu kimi, təyyarə Rusiyanın hava hücumundan müdafiə sistemi tərəfindən 
açılan atəş nəticəsində ciddi ziyan görmüş və Qazaxıstanın Aktau aeroportu 
yaxınlığında qəza enişi etmişdi. Hadisə göyərtədəki 67 nəfərdən 38-nin həyatını 
itirməsinə, 29 nəfərin isə xəsarət almasına səbəb olmuşdu. Təyyarənin pilotları 
və bələdçi Hökumə Əliyeva II Fəxri xiyabanda dəfn olundular. Bələdçi Hökumə 
Əliyeva və pilotlar xüsusi fədakarlıq göstərdiklərinə görə “Azərbaycanın Milli 
Qəhrəmanı” fəxri adına, stüard Zülfüqar Əsədov və stüardessa Aydan Rəhimli 
isə 1-ci dərəcəli “Rəşadət” ordeninə layiq görüldülər. Hökumə Əliyevanın 
təyyarədəkiləri sakitləşdirmək üçün “hər şey yaxşı olacaq” ifadəsi hələ də 
qulaqlarda səslənir. 

Rusiya Prezidenti Vladimir Putin bu 
ilin oktyabrında Tacikistanın paytaxtı 
Düşənbədə Prezident İlham Əliyevlə gö-
rüşündə məlum təyyarə olayına toxunaraq, 
faciənin rəhbərlik etdiyi ölkənin səmasında 
baş verdiyinə görə əvvəlki üzrxahlıqlığını 
xatırladıb. “Görüşümüzü ən həssas mövzu-
dan – bizim səmamızda baş verən aviasiya 
faciəsindən başlamaq istərdim. O vaxt bu 
faciənin məhz Rusiya səmasında baş ver-
məsinə görə üzr istədim, həlak olanların 
ailələrinə dərin hüznlə başsağlığı verdim”, 
- deyən Kreml rəhbəri əlavə edib ki, Mos-
kva təyyarənin qəzaya uğraması ilə bağlı 
istintaqa dəstəyini göstərir. Putinin sözlə-
rinə görə, olaya səbəb Ukraynaya məxsus 
3 PUA-nın səmada olması və Rusiya sər-
hədini keçməsidir: “Rusiyanın hava hücu-
mundan müdafiə sistemi tərəfindən atılan 
iki raket AZAL-ın təyyarəsinə birbaşa 
dəyməyib, bir neçə metr aralıda partlayıb. 
Təyyarə, çox güman ki, raketin elementləri 
ilə deyil, qırıntıları ilə vurulub”.

Rusiya Prezidenti cənab İlham Əliyev-
lə görüşdə onu da bildirib ki, ölkəsi təzmi-
nat ödənilməsinə dair tələb olunan hər şeyi 
edəcək. Artıq il başa çatmaq üzrədir, amma 
Putinin haqqında söz açdığı təzminatdan 
xəbər yoxdur. Güman edirik olacaq. Hər 
halda, Kreml rəhbəri sözü boşuna deməz. 

Məlum olduğu kimi, Prezident İlham 
Əliyev 2024-cü ilin bu günündə Sankt-Pe-
terburqa MDB ölkələri dövlət başçılarının 
qeyri-rəsmi Zirvə görüşündə iştirak üçün 
Rusiyaya səfərə yollanmışdı. Dövlətimizin 
başçısı təyyarə qəzası haqqında ona mə-
ruzə edildikdən dərhal sonra geri dönmüş, 
Heydər Əliyev Beynəlxalq Aeroportuna 
çatan kimi müşavirə keçirmişdi: “Mən bu 
gün səhər MDB Zirvə görüşündə iştirak 
etmək üçün Bakıdan Sankt-Peterburqa 
təyyarə ilə uçurdum və uçuş zamanı bu fa-
ciə ilə bağlı mənə məlumat verildi. Dərhal 
göstəriş verdim və təyyarə geriyə – Bakıya 
döndü. Hələ havada ikən mənim tərəfim-
dən müvafiq göstərişlər verildi, Baş na-
zirlə danışdım, onun rəhbərliyi ilə komis-
siya yaradıldı. Eyni zamanda, Azərbaycan 
nümayəndələrindən ibarət heyət qəzanın 
baş verdiyi Aktau şəhərinə ezam edilmiş-

dir. Əlavə göstəriş verildi ki, Azərbaycan 
həkimlərindən ibarət briqadalar da Aktau 
şəhərinə tezliklə ezam olunsun”. 

Bəli, Azərbaycan dövləti hadisə ilə 
bağlı ciddi həssaslıq göstərdi. Buna qarşı-
lıq Rusiyanın ayrı-ayrı dairələri anti-Azər-
baycan təbliğatına start verdilər. Əminliklə 
demək olar ki, buna səbəb ölkənin xarici 
işlər naziri Sergey Lavrovun açıqlaması 
oldu. Lavrov təyyarə olayının əsl səbəbini 
yayındırmağa çalışdı və faciənin hava gə-
mimizin quşlarla toqquşması nəticəsində 
baş verdiyini dedi. O, hətta bir qədər də 
irəli gedərək elə fon yaratdı ki, sanki Azər-
baycan tərəfdən hansısa reaksiya olmalı 
deyilmiş. 

Rusiyanın baş diplomatının bu sayaq 
ritorikası, yumşaq desək, təəccüb doğur-
muşdu. Əlbəttə, onun rəhbərlik etdiyi qu-
rumun təyyarə olayı xüsusunda daha bir 
təəccüblü açıqlaması da var ki, ondan bəhs 
edəcəyik. Hələlik isə...

AZAL-a məxsus təyyarənin üzərin-
də qəlpə izləri var idi və bu onun atəşə 
məruz qaldığını söyləməyə əsas verirdi. 
Amma açıq-aydın göründü ki, Rusiya tərə-
fi diqqəti həqiqətlərdən yayındırmaq üçün 
uzun müddət təbliğat aparıb. Üstəlik, jur-
nalist cildinə girmiş Solovyov kimi iblislər 
bu təbliğata aqressiv ton verərək, ölkəmizi 
hədələməyə keçdilər. Bu kimi neqativ tə-
mayüllərə ən layiqli cavabı isə Prezident 
İlham Əliyev şəxsən özü verdi. Dövləti-
mizin başçısı dekabrın 29-da təyyarə qə-
zasında həyatını itirmiş ekipaj üzvləri ilə 
Heydər Əliyev Beynəlxalq Aeroportunda 
keçirilmiş vida mərasiminə qatıldı və mə-
rasimdən dərhal sonra Azərbaycan Televi-
ziyasına müsahibəsində son dərəcə prinsi-
pial mövqe ortaya qoydu. 

Əsl həqiqətlərin təyyarənin “qara qu-
tu”sunun açılmasından sonra aşkara çıxa-
cağını deyən Prezident İlham Əliyev, həm-
çinin, ilkin versiyaların, kifayət qədər əsaslı 
olduğunu və faktlara söykəndiyini bildirdi: 
“Faktlar isə ondan ibarətdir ki, Azərbay-
canın mülki təyyarəsi Rusiya ərazisində, 
Qroznı şəhərinin yaxınlığında xaricdən 
zədə almış və idarəetməni demək olar ki, 
itirmişdir. Onu da bilirik ki, təyyarəmiz ra-

dioelektron mübarizə vasitələri tərəfindən 
idarəolunmaz vəziyyətə salınmışdır. Bu, 
təyyarəyə yetirilən birinci xətərdir. Eyni 
zamanda, yerdən açılan atəş nəticəsində 
təyyarənin quyruq hissəsi də böyük dərəcə-
də zədələnmişdir və dərhal, elə həmin gün 
bizim heyətimiz Aktau şəhərində artıq o 
videomaterialları təşkil edəndə ictimaiyyət 
də bu məsələ ilə məlumatlandırıldı. Füzel-
yajın dəlik-deşik olması, əlbəttə, göstərir 
ki, bilmirəm, ilkin olaraq kimin tərəfindən 
atılmış quş versiyası tamamilə gündəlikdən 
çıxarıldı. Ola bilər ki, təyyarə zədə alanda, 
zərbə alanda pilot bunu quşların təyyarə ilə 
toqquşması kimi qəbul edə bilərdi. Çünki 
yəqin ki, heç kimin ağlına gələ bilməz-
di ki, bizim üçün dost olan ölkədə bizim 
təyyarəyə yerdən atəş açılsın. Ancaq təəs-
süflər olsun ki, Rusiyanın bəzi dairələri 
bu versiya üzərində dayanmağa üstünlük 
vermişdilər. Bizi təəssüfləndirən və təəc-
cübləndirən məqamlardan biri də o idi ki, 
Rusiyanın rəsmi qurumları hansısa qaz ba-
lonunun partlaması ilə bağlı versiyalar irəli 
sürmüşdü. Yəni, bu, açıq-aydın göstərirdi 
ki, Rusiya tərəfi məsələni ört-basdır etmək 
istəyir və əlbəttə, bu, heç kimə başucalığı 
gətirmir. Təbiidir ki, təyyarəmiz təsadüfən 
vuruldu. Təbiidir ki, burada hər hansı bir 
qəsdən terror aktı törətmək məsələsindən 
söhbət gedə bilməz”. 

Prezident İlham Əliyev müsahibəsində 
Azərbaycanın Rusiyadan tələbini də qətiy-
yətli şəkildə dilə gətirdi: “Dekabrın 27-də 
artıq bu tələblər rəsmi qaydada onlara 
çatdırıldı. Bu, nədən ibarətdir? Birincisi, 
Rusiya tərəfi Azərbaycandan üzr istəmə-
lidir. İkincisi, öz günahını etiraf etməlidir. 
Üçüncüsü, günahkarları cəzalandırmalıdır, 
cinayət məsuliyyətinə cəlb etməlidir və 

Azərbaycan dövlətinə və zərərçəkən sərni-
şin və ekipaj üzvlərinə təzminat ödəməli-
dir. Bu, bizim şərtlərimizdir. Onlardan bi-
rincisi artıq dünən təmin edildi. Mən ümid 
edirəm ki, digər şərtlərimiz də qəbul edilə-
cək. Bütün bu şərtlər ədalətlidir. Burada 
hər hansı bir fövqəladə tələb, yaxud da ki, 
məsələ yoxdur və bu, beynəlxalq təcrübəyə 
və normal insani davranışa əsaslanır. Bax, 
budur. Yenə də deyirəm, Azərbaycan icti-
maiyyəti məsələnin bütün tərəfləri barədə 
məlumatlandırılacaq və məlumatlandırı-
lır. Dediyim şərtlər də, bunlar təbii olaraq 
ictimaiyyətə sizin vasitənizlə çatdırılır və 
yenə də deyirəm, mən ümid edirəm ki, bi-
zim şərtlərimiz qəbul ediləcək”.

Təzminatdan söz düşmüşkən, Rusiya 
XİN-in bizi təəccübləndirməsinə keçid 
alaq. Belə ki, qurum bu ilin sentyabrında 
məlumat yayaraq, təyyarə olayı ilə bağlı 
sığorta ödənişlərinin həyata keçirildiyini 
iddia etdi. Azərbaycan XİN-in buna ca-
vabı isə son dərəcə dəqiq və məntiqli idi: 
“AZAL-a və sərnişinlərə Rusiyada qey-
diyyatda olan sığorta şirkəti tərəfindən 
sığorta ödənişlərinin həyata keçirilməsi və 
təyyarənin vurulması ilə bağlı ölkəmizin 
Rusiya Hökumətindən kompensasiya tələb 
etməsi məsələləri tamamilə fərqli mövzu-
lardır: “Sözügedən şirkət tərəfindən qeyd 
edilən sığorta ödənişləri artıq 6 aydır həya-
ta keçirilir. Ümumilikdə, bu ödənişlər məhz 
AZAL-ın sığorta müqaviləsi çərçivəsində, 
şirkətin təyyarəsini və sərnişinləri sığorta 
etməsi nəticəsində öhdəliklərə uyğun ola-
raq təmin edilir. Ödənişlərin məhz Rusiya 
sığorta şirkəti tərəfindən həyata keçiril-
məsi məsələsinə gəldikdə qeyd edək ki, 
adətən təyyarələrin sığortası müvafiq bey-
nəlxalq sığorta şirkətləri vasitəsilə aparılır. 

Rusiyanın ərazisində heç bir beynəlxalq 
sığorta şirkətinin fəaliyyət göstərmədiyini 
nəzərə alaraq, AZAL təyyarəsinin sığortası 
Rusiya şirkəti vasitəsilə aparılıb. Beləliklə, 
sığorta ödənişlərinin Azərbaycanın Rusiya 
hökumətindən tələb etdiyi kompensasiya 
ilə eyniləşdirilməsi cəhdləri düzgün deyil”.

Buna qədər isə fevralın 4-də hadisə ilə 
bağlı Beynəlxalq Mülki Aviasiya Təşki-
latı 1944-cü il Beynəlxalq Mülki Aviasiya 
haqqında Çikaqo Konvensiyasının 13 say-
lı Əlavəsinin tələblərinə uyğun aparılmış 
araşdırmanın ilkin hesabatını dərc etdi. 
Məlumdur ki, təşkilatın yekun sənədi qəza 
tarixindən 1 il ərzində hazırlanmalıdır. Sö-
zügedən hesabat hələlik açıqlanmasa da, il-
kin sənəd özlüyündə hər şeyi dedi. Məsələn, 
qurum Rusiya tərəfinin iddiasının əksinə 
olaraq, oksigen balonunun partlaması ilə 
bağlı faktın qeydə alınmadığını, hava gə-
misinin quşlarla toqquşmadığını, füzelyajda 
çoxsaylı dəlib keçən və kor zədələrin oldu-
ğunu, həmçinin Rusiya hava məkanında, o 
cümlədən Qroznı hava limanı üzərində GPS 
siqnallarının itdiyini vurğuladı...

2025-ci ilin martında Moskva məh-
kəməsi təyyarə qəzası ilə bağlı aparılan is-
tintaqa dair sənədlərin müsadirəsinə icazə 
verdi. Buna dair qərar müstəntiqin pro-
kuror tərəfindən dəstəklənən və həmin ilin 
yanvarında verilmiş vəsatətinə baxılaraq 
qəbul edildi. Məhkəmə sənədləri göstərdi 
ki, cinayət işi Rusiya İstintaq Komitəsinin 
Baş İstintaq İdarəsi tərəfindən aparılır. Yeri 
gəlmişkən, APA may ayında Rusiyanın 
hadisə ilə bağlı aparılan istintaq haqqında 
konkret heç bir məlumat açıqlamadığını 
vurğulayan informasiya yaydı. Agentlik 
mötəbər mənbəyə istinadən bildirdi ki, 
Azərbaycan tərəfi hər ay bu məsələ ilə 
bağlı müraciət etsə də, qarşı tərəf müxtəlif 
bəhanələrlə istintaqı uzadır, müraciətləri 
cavabsız qoyur: “Bu 5 ay ərzində Rusiya 
tərəfindən heç bir istintaq hərəkətləri apa-
rılmır. Qəzanın baş verməsində günahı və 
məsuliyyəti olan şəxslərdən heç kim barə-
sində həbs qətimkan tədbiri seçilməyib”.

Sonda qeyd edək ki, bu gün də Rusiya 
tərəfi təyyarə olayına zəruri hüquqi qiymət 
verməyib. Nikbin məqam yalnız Prezi-
dent Putinin əvvəldə diqqətə çatdırdığımız 
açıqlamasıdır. Onu da vurğulamışdıq ki, 
belə bir durum Azərbaycan–Rusiya müna-
sibətlərinə mənfi təsir göstərir. Güman edi-
rik ki, Moskvada məsələnin mahiyyətinə 
varanlar tezliklə hərəkətə keçib təyyarə 
olayı xüsusunda zəruri mütləq prosedurları 
həyata keçirəcək, günahkarları cəzalandı-
racaq, obrazlı desək, Rusiya XİN rəhbəri 
S.Lavrovun vaxtilə buraxdığı quşu qəfəsə 
salacaqlar.

Ə.CAHANGİROĞLU 
XQ

Ermənistan–Türkiyə sərhədlərinin 
açılması məsələsi bu gün əsas müzakirə 
mövzusu olaraq qalır. Rəsmi İrəvan id-
dia edir ki, yaxın aylarda sərhədlərin 
açılması reallaşa bilər. Bu, erməni dip-
lomatiyasının əsas prioritetidir. Ermə-
nistanla Türkiyə arasında diplomatik 
münasibətlər qurmaq və sərhədlərin 
açılmasını təmin etmək üçün təşəbbüs-
lərin çoxu Ermənistandan gəlib. 

Danışıqlar prosesinin daimi xarakter 
alması üçün hər iki ölkə xüsusi nümayən-
dələr təyin edib. Türkiyədən təcrübəli 
diplomat Sərdar Kılıç və Ermənistandan 
parlamentin sədr müavini Ruben Rubin-
yan bir neçə dəfə görüşüblər. Son görüş bu 
ilin yayında İrəvanda olub. Sərdar Kılıç bu 
dəfə erməni həmkarı ilə görüşməyə Əlican 
qapısından keçərək gedib. Görüşdən son-
ra Ruben Rubinyan yaxın vaxtlarda yeni 
görüşün baş tutacağını desə də, bunun ha-
rada və hansı şərtlərlə keçiriləcəyi barədə 
açıqlama verməyib: “Gündəliyə Ermənis-
tan-Türkiyə münasibətlərinin normallaş-
dırılması prosesinin bütün gündəliyi daxil 
olacaq, indiyədək atılan və növbəti addım-
lar müzakirə olunacaq”.

Oxucuların nəzərinə çatdıraq ki, Ermə-
nistanla Türkiyə arasındakı sərhəd 311 kilo-
metr uzunluğundadır. Şimalda Gürcüstanla, 
cənubda Azərbaycanla (Naxçıvan Muxtar 
Respublikası ərazisində) kəsişir. 1993-cü 
ildə Türkiyə Ermənistanla quru sərhədini 
birtərəfli qaydada bağlayıb. Münasibətlərin 
normallaşması prosesi 2022-ci ilin əvvə-
lindən başlayıb. Rəsmi Ankara bildirir ki, 
Ermənistan–Türkiyə və Ermənistan–Azər-
baycan münasibətlərinin normallaşması 
prosesləri bir-biri ilə bağlıdır və sülh danı-
şıqlarının müsbət nəticə verəcəyi təqdirdə 
sərhəd açılacaq. Ermənistan və Türkiyə nü-
mayəndələri 2022-ci ilin iyulunda Vyanada 
keçirilən dördüncü görüşdə quru sərhədi 
mümkün qədər tez, üçüncü ölkə vətəndaş-
ları üçün açmaq barədə razılığa gəliblər. 
Erməni tərəfi Marqara keçid məntəqəsini 
yenidən qurmaq üçün təxminən 1 milyard 
dram xərcləyib, amma razılaşmanın nə vaxt 
olacağı hələ məlum deyil. 

Avropa Komissiyasının sədri Ursula 
fon der Lyayen Türkiyə–Azərbaycan–Er-
mənistan sərhədlərinin açılmasını Avropa 
və Mərkəzi Asiya arasında əməkdaşlıq 

üçün yeni imkanlar yaradacağına ümid 
edir. O, bu barədə Səmərqənddə keçirilən 
Aİ–Mərkəzi Asiya 1-ci sammiti zamanı 
danışıb: “Qara dənizə çatmaq üçün Mərkə-
zi Asiya və Cənubi Qafqaz ölkələri ilə 
hamar sərhəd vacibdir. Ermənistanın Tür-
kiyə və Azərbaycanla 30 ildir bağlı olan 
sərhədlərinin açılması oyunun qaydalarını 
dəyişəcək. Bu, Avropa və Mərkəzi Asiyanı 
həmişəkindən daha da yaxınlaşdıracaq”.

***
Erməni mediasında gedən diskussiya-

larda bəziləri iddia edirlər ki, Azərbaycan-
la yekun sülh sazişi imzalanana qədər sər-
hədlərin açılması mümkün deyil. Türkoloq 
Hakop Çakryan verdiyi müsahibədə Ermə-
nistan–Türkiyə sərhədinin açılması ehti-
malı barədə deyib: “Ermənistan–Türkiyə 
sərhədi, yəqin ki, açılacaq. Son vaxtlar bu 
barədə çox danışırlar. Sərhədin açılması 
tamamilə mümkündür, niyə də olmasın? 
Bəziləri buna qarşı çıxa bilər, amma gec-
tez qonşu ölkə ilə sərhəd açılmalıdır. Yaxın 
qonşular arasında sərhədlərin bağlı qalma-
sı qeyri-təbii bir haldır”. 

H.Çakryan deyir ki, keçən il Ermənis-

tan–Türkiyə quru sərhədinin üçüncü ölkə 
vətəndaşları üçün açılması üçün işlərin gö-
rüldüyü elan edildi, amma bu, Ermənistan-
la sərhədin açılması demək deyil. Bunun, 
ilk növbədə, Türkiyəyə, ikinci növbədə isə 
Azərbaycana fayda verəcəyi etiraf edilmə-
lidir: “Yəni, Türkiyə Ermənistan ərazisin-
dən ən qısa yolla Azərbaycana çatacaq, 
oradan da Mərkəzi Asiyaya, türkdilli res-
publikalara nüfuz edəcək. Bu, uzunmüd-
dətli plandır və sərhəd açılarsa, Türkiyə bu 
fürsəti əldə edəcək. Başqa sözlə, sərhədlə-
rin açılmasında biz yox, Türkiyə maraqlı 
olmalıdır, çünki bundan ən çox bu ölkə 
faydalanacaq”. 

Müzakirələrdə bu fikri də səsləndirən-
lər tapılır ki, qısa müddətdə Türkiyə ilə 
sərhədin açılması risklidir. Guya, Ermənis-
tan–Türkiyə sərhədinin açılması ciddi təh-
lükəsizlik məsələlərinə gətirib çıxaracaq. 
Bu, Türkiyənin Ermənistana daxil olması 
deməkdir. Bu fikri deputat Mher Abraham-
yan səsləndirib. İqtisadiyyat Nazirliyinin 
iqtisadi araşdırmalar departamentinin rəh-
bəri Albert Hayrapetyan isə narahatlıqların 
qarşı tərəfin niyyəti kimi təqdim olunma-

sını qəbul etmir. O qeyd edir ki, azad ti-
carət özü resursların daha səmərəli bölüş-
dürülməsinə kömək edir: “Sərhəd açılan 
kimi Aİ-nin gömrük ittifaqının üzvü olan 
Türkiyə ilə azad ticarətimiz olacaq. Ticarət 
maneələri aradan qalxacaq və rəqabət ar-
tacaq”.

İqtisadiyyat Nazirliyinin nümayəndə-
si sərhədlərin açılmasının Ermənistanın 
ÜDM-nin artmasına töhfə verəcək bir 
neçə proqnoza istinad edib: “Asiya Ban-
kının proqnozlarına görə, sərhədlərin açı-
lacağı təqdirdə Ermənistanda ÜDM artımı 
30 faiz, xarici ticarət kəsiri isə 30-50 faiz 
azalacaq. Dünya Bankının proqnozlarına 
görə, ixracın artımı ÜDM-in 30-38 faiz 
artmasına səbəb ola bilər. İxrac potensia-
lının həcmi isə ÜDM-in həcmi 19-20 faiz 
təşkil edəcək”.

“Türkiyə ilə sərhədin açılması nəticə-
sində Ermənistan iqtisadiyyatı ümumilikdə 
faydalanacaq, lakin bəzi sektorlar rəqabət 
problemləri ilə üzləşə bilər. Bunu Ermə-
nistanın iqtisadiyyat naziri Gevorq Papo-
yan “Vətəndaş Müqaviləsi” partiyasının 
7-ci konfransından sonra jurnalistlər üçün 
keçirdiyi brifinqdə deyib. 

***
Daxili müzakirələr öz yerində, bəzi 

beynəlxalq qurumlar sərhədlərin açılma-
sının Ermənistan üçün faydalarını ana-
liz ediblər. Federal İqtisadi İşlər və İqlim 
Fəaliyyəti Nazirliyi tərəfindən maliyyələş-
dirilən Almaniya İqtisadi Qrupu (GET) 
sərhədin açılmasının ikitərəfli ticarətə tə-
siri ilə bağlı hesabat dərc edib. Hesabatda 
deyilir ki, Ermənistan–Türkiyə sərhədi il-
lərdir bağlıdır və iki ölkə arasında birbaşa 
ticarət yoxdur. Lakin dolayı ticarət, əsasən 
Gürcüstan vasitəsilə davam edib. 2021-ci 
ildə Ermənistan xammal istisna olmaqla, 
Türkiyə mənşəli malların idxalına qadağa 
qoysa da, bu qadağa 2022-ci ildə aradan 
qaldırılıb. Ermənistan və Türkiyənin ortaq 
sərhədlərini açıb birbaşa ticarətə icazə ver-

diyi ssenarinin Ermənistanın Türkiyə ilə 
ticarətinə təsirini araşdırdıq.

Hazırda Ermənistanın əsas ticarət 
tərəfdaşları Rusiya, AB və Çindir. Türkiyə 
ilə ticarət 2021-ci ildə 0,9 faiz təşkil edib 
ki, bu da xammal istisna olmaqla, Türkiyə 
mənşəli malların idxalına qoyulan qadağa 
səbəbindən azalıb. COVID-19 böhranı və 
qadağadan əvvəl 2017-2019-cu illərdə ti-
carət təxminən 4 faiz təşkil edib. Ermənis-
tan əsasən Türkiyədən mal idxal edir, ixrac 
isə demək olar ki, yoxdur. 2021-ci ildəki 
qadağadan əvvəl əsas idxal malları teks-
til, geyim, maşın və avadanlıqlar, yanacaq 
idi. 2021-ci ildə Türkiyədən idxal 68 faiz 
azalaraq bütün çeşidə təsir etdi və yanacaq 
idxalı, demək olar ki, tamamilə dayandı. 
Ermənistan və Türkiyə arasında ticarətin 
potensial strukturunun qiymətləndirilmə-
si iki modelə əsaslanır. Sərhədlər açılarsa 
Türkiyə məhsullarının Ermənistan ticarə-
tində payının 12 faiz olacağı proqnozlaş-
dırılır. Halbuki, əslində, bu rəqəm 2021-ci 
ildə (qismən qadağalar səbəbindən) cəmi 1 
faiz, 2019-cu ildə isə 3,6 faiz olub. 

Beləliklə, Ermənistanın Türkiyə ilə 
ticarətinin perspektivi var. Ermənistanın 
Türkiyəyə potensial ixracı 185 milyon 
ABŞ dollarıdır. Bu, 2021-ci ildə Ermə-
nistan ixracının 6,7 faizinə bərabər olub. 
İxracın əsas çeşidinə kənd təsərrüfatı məh-
sulları, o cümlədən tütün məhsulları (siqa-
ret), şüşə qablar, zərgərlik məmulatları və 
minerallar, mis filizi daxildir. Türkiyədən 
Ermənistana potensial ixraclın həcmi 678 
milyon ABŞ dolları təşkil edir ki, bu da Er-
mənistanın 2021-ci ildəki ümumi idxalının 
12,8 faizini təşkil edir. Sərhədlərin açılma-
sı Ermənistanda kapital mallarının ixracına 
və idxalına töhfə verəcək ki, bu da əsasən 
Ermənistanın iqtisadi maraqları ilə üst-üstə 
düşür.

Qafar ÇAXMAQLI,  
XQ-nin Türkiyə müxbiri

Türkiyə Ermənistana qapı açır... 
İrəvanda isə kimin daha çox qazanacağını hesablayırlar


